
Á MESA DO PARLAMENTO

O Grupo Parlamentar de En Marea, a iniciativa das súas deputadas e dos seus deputados Luís Villares Naveira, Antón Sánchez Garcia, Carmen Santos Queiruga, Manuel Lago Peñas, Magdalena Barahona Martín, Marcos Cal Ogando, Francisco Casal Vidal, Luca Chao Pérez, Juan José Merlo Lorenzo, Paula Vázquez Verao, Paula Quinteiro Araujo, Davide Rodríguez Estévez, Eva Solla Fernández e Ánxeles Cuña Bóveda, ao abeiro do recollido no artigo 160 do Regulamento da Cámara presenta  a seguinte Proposición non de lei para o seu debate en Pleno. 

EXPOSICIÓN DE MOTIVOS:

O Sector da automoción en Galicia é un dos motores económicos do país, se concretamos sobre a repercusión económica do sector dos compoñentes e industria auxiliar, poderíamos afirmar que son un alicerce básico da economía galega e sobre todo das provincias do sur. A facturación do sector dos compoñentes e industria auxiliar supera os 2,5 miles de millóns de euros, xerando no entorno  de 12.000 postos de traballo. Os Gobernos de Feijoo e o Partido Popular esqueceron a necesidade de protexer e impulsar a industria do pais, tamén na automoción e os compoñentes. Galicia é un dos territorios que mais emprego destruíu na industria, pero tamén dos que mais precarizou este emprego, lembremos que o propio IGE sitúa a Galicia so por detrás de Polonia, co maior índice de precariedade da UE.

Mentres a Xunta miraba para outro lado, o sector do automóbil galego sufriu un proceso brutal de deslocalización cara outros países, fundamentalmente o norte de Portugal.  Hoxe son máis de 30 os provedores de PSA en territorio luso.

É tanto así que o sector gañou 5.800 empregos no país veciño dende 2010 cando Galicia perdeu preto de 2.000 no mesmo período, o igual que en termos de inversión o norte de Portugal acumula mais de 739 millóns de euros de inversión no sector nos anos 2015 e 2016.

Son moitos os factores que teñen influído nesta dramática situación, dende a realización dunha política coordinada e perfectamente definida polo goberno luso en materia de infraestruturas que facilita a integración do norte de Portugal coas cadeas internacionais de transporte, fronte a falta de política e estratexia en materia de infraestruturas do goberno galego, ata os incentivos públicos lusos ou a mellora na tramitación dos expedientes administrativos, pero sobre todo existe un elemento que parece clave neste proceso de deslocalización, a realización por parte do país veciño de políticas de Dumping económica na promoción, venta e oferta de chan industrial. 

Dende a representación dos traballadores foi trasladado ao executivo galego un extenso estudio sobre a repercusión destas políticas no emprego en Galicia, observando a posibilidade de que a Xunta acometa accións para denunciar esta actividade fronte as autoridades europeas.  

Por todo o exposto o Grupo Parlamentar de En Marea, formula a seguinte Proposición non de lei para o seu debate en Pleno.
O Parlamento galego  insta a Xunta de Galiza a:

1) Iniciar os procesos necesarios para denunciar perante as autoridades europeas a vulneración das normas da competencia na xestión de axudas e oferta de chan industrial das autoridades públicas portuguesas no sector do automóbil. 

2) Establecer de urxencia unha estratexia de apoio a industria de compoñentes e auxiliares da automoción. 

3) Favorecer o desenvolvemento tecnolóxico mediante a implantación de partidas orzamentarias suficientemente dotadas no campo do I+D

4) Elaborar coa industria e a representación social, un programa de ampliación da matriz de produtos de xeito que se complementen as cadeas de suministros como os compoñentes electrónicos .
Santiago de Compostela, 26 de xaneiro  de 2017.

